
   Эп пушăлăхра çеç кăшкăратăп.

Пушăлăхăн вĕçĕ пур пулсан

пултăрччĕ вăл пысăк-пысăк кантăк

е стена, тен... Пултăрччĕ вăл сан

пӳрт-çурту... Çав пушăлăхăн вĕçĕ,

хӳтĕлĕх пуçламăшĕ... Ман сас —

эп хама вырнаçаймасăр, кĕçĕр

йывăррăн, хам чунăма татса

кăшкăрни — ниçта та сăрхăнмасăр,

сывлăшăн пин-пин хĕмĕсемпе

пĕрлешмесĕр, ман вĕрилĕхпе

ман ыратăва сапаламасăр —

сас хумĕсенче-хĕмĕсенче

ман асапăма илсе çитертĕр

сан улах пӳртне. Вăл чӳречен

куçĕ тăрăх шăвăнса чĕтретĕр,

эсĕ çак сасса ху сассупа

хупличчен — йĕри-тавра кĕрлетĕр

ман юнра çĕкленнĕ хăватпа!..

Пурнăç — пĕтрĕ. Юлчĕ — кăшкăру çеç.

Этем ăсĕн вĕçĕ пур пулсан —

ухмаха ерме пуçтарăнуçăн

çын пĕрех çын евĕр курăнсан —

пулмаллах çак пушăлăхăн вĕçĕ,

кăшкăрун та вĕçĕ пулмалла!

Тен, эп халь каланине итлеççĕ

тăванла чунсем — пуласлăхран!..

Пулăп — пушăлăх пĕтсе хаваллă

пурăнăç пуçланнă чикĕре,

манăн кăшкăру пĕтсен вăй-халĕ

юлтăр сăвăри вĕрилĕхре!..

  